
Die E-NUUSBLAD met die verlede, hede en toekoms 

Die geskiedenis van die bome voor die Ou Goewermentsgebou in Bloemfontein, 
Deur Amanda Groenewald 

Die tuin voor die Ou Goewermentsgebou is uit eie reg ’n nasionale gedenkwaardigheid. Die bome het as 
monumente gedien vir die persone wat hulle geplant het, maar het ook bepaalde gebeurtenisse uit die Vrystaat 
se verlede verteenwoordig. 

So het pres. JH Brand op 24 Februarie 1879 twee sipresbome voor die pasvoltooide Goewermentsgebou geplant. 
Dit was ter herinnering aan die Vrystaat se kwarteeufees-vieringe. Hiermee het pres. Brand die boomtuin voor 
die gebou begin. Die een boom het hy namens homself geplant en die ander boom namens mnr. Moritz Leviseur, 
uit wie se tuin die twee boompies gekom het. 

In 1932 het twee nasate van pres. Brand en mnr. Leviseur twee nuwe denneboompies in die tuin geplant om die 
oorspronklike, kwynende boompies te vervang. 

Op 19 Desember 1890 het verteenwoordigers van die twee Boererepublieke en die twee Britse kolonies elkeen 
’n sipresboom in die tuin voor die gebou geplant. Dit was ter herinnering aan die amptelike opening van die 
eerste spoorlyn in die Vrystaat, wat Bloemfontein met die Kaapkolonie verbind het. Die vier verteenwoordigers 
was: pres. FW Reitz (OVS), lord Henry B Loch (Kaapkolonie), sir Charles Mitchell (Natal) en dr. WJ Leyds namens 
pres. Paul Kruger (Zuid-Afrikaansche Republiek). 

Volgende aan die beurt was mev. Chamberlain. Sy het op 4 Februarie 1903 namens haar man, Joseph 
Chamberlain (die destydse Britse minister van Kolonies) twee rooskleurige meidoringstruike in die tuin voor die 
gebou kom plant. Dit was ter herinnering aan hulle besoek aan Bloemfontein. Mev. Chamberlain het albei struike 
geplant omdat haar man besluit het om dié middag te rus. In 1930 is hierdie twee struike deur twee bome 
vervang.  

Ander persone wat ook bome in die tuin geplant het, was: lord Alfred Milner (1905), lord Selborne en sir Hamilton 
Goold-Adams (albei het Cedrus Deodara-bome in 1905 geplant), die hertog en hertogin van Connaught en hulle 
dogter, prinses Patricia (1906), sir HF Wilson (1906), die hertog van Braganza (die kroonprins van Portugal in 
1907) asook sir Matthew Nathan (Goewerneur van Natal in 1907). 

Hierdie bome het so goed begin groei dat hulle die voorkant van die historiese gebou begin verberg het. In 1961 
is ’n ry bome aan die binnekant van die voorste heining verwyder, maar die historiese bome is met rus gelaat.  
Laasgenoemde het bly groei tot reusagtige bome. 

’n Honderd jaar nadat die eerste boom geplant is, het die Administrateur van die Vrystaat, mnr. AC van Wyk, ’n 
olienhoutboom in die tuin voor die gebou geplant. Dit was op 23 Februarie 1979. 

Die laaste boom is op 1 Oktober 1992 voor die gebou geplant. Hierdie voorreg was Naln se eerste kurator s’n – 
die toe reeds afgetrede prof. PJ Nienaber. Hy het op daardie dag ’n olienhouthoutboom net regs van die 
hoofingang geplant. 

Intussen het die bome steeds bly groei en gedy, maar het weens ouderdom ook gevaarlik begin raak, veral sedert 
die 1990’s. Gedurende storms en sterk winde het van die takke halfpad of heeltemal afgeskeur. Hierdie takke 
was van ’n redelike grootte – amper so groot soos ’n jong boom – en baie swaar. Hierdie takke het ’n gevaar vir 
die personeel en die publiek begin inhou. 

Op 16 Januarie 2009 merk een van die personeellede vir die eerste keer op dat van die historiese bome besig is 
om dood te gaan. Mej. Amanda Groenewald het dadelik aan die kurator gerapporteer dat twee bome in die 
noordelike blok (naby die Pres. Brand-stand-beeld) tekens van redelik ver gevorderde afsterwing toon. Twee 
ander bome in die suidelike blok was in die beginstadium van afsterwing. Niemand weet wanneer het die bome 
begin doodgaan nie, want in Februarie 2008 was die bome nog in ’n goeie toestand toe mej. Groenewald hulle 
afgeneem het. 



  

So het die een boom na die ander begin doodgaan. Die ware oorsaak kon nie vasgestel word nie. Daar is twee 
moontlikhede: die een is dat die bome beskadig is tydens die restourasie van die tuin in 2008 na sy oorspronklike 
vorm. Sommige bome se bas het seergekry toe masjinerie te na daaraan gekom het, terwyl die paadjies en dies 
meer vir die tuinuitleg gemaak is. Hierdie teorie hou egter nie veel steek nie omdat net enkele bome (2 – 3) se 
bas so beskadig is en die res nie. 

’n Moontlike oorsaak is dat die bome te veel water gekry het en begin versuip het. Met die restourasie van die 
tuin in 2008 is vir die eerste keer ’n ondergrondse sprinkelbesproeiing-stelsel op die grasperke aangelê. Dit is 
presies waar die meeste van die historiese bome staan. Die besproeiingstelsel was gestel om outomaties vir drie 
dae per week (Maandae, Woensdae en Vrydae) ’n halfuur lank per keer die grasperke nat te spuit. Na elke 
besproeiingsessie het daar vir urelank ’n groot dam water op die grasperke bly lê. Dit was heeltemal te veel vir 
hierdie bome wat aan droogtes gewoond was. Geen wonder hulle het doodgegaan nie. 

Uiteindelik was die bome te ver heen om gered te word. Die takke wat bly afskeur, was nog steeds ’n gevaar vir 
almal. Ook het die dooie bome tuinplae soos miere en termiete begin lok. Naln se kurator, mnr. Otto Liebenberg, 
het op 14 Maart 2014 toestemming van beide die Vrystaatse Provinsiale Museumdiens se bestuur asook van 
die Vrystaatse Erfenishulp-bronagentskap gekry om die dooie, historiese bome te laat afsaag.[13] Die 
kontrakteur hiervoor was mnr. Cobus Venter van Cosun. Hy en sy span het op 17 Maart 2014 met die afsaag 
van die bome begin. Die laaste dooie boom is op 31 Maart 2014 afgesaag en weggery. 

 Soetfontein Guest Farm 
 

 
  

Soetfontein Guest Farm is a turn of the century family-owned farm offering a traditional farm-style stay. Here 
guests will experience the peace and quiet of the countryside and the relaxing atmosphere, amidst the Kalahari 

Bushveld, the ideal location to switch off from your daily routine. Making it a memorable location for 
accommodation bookings, planning your perfect function or wedding. 

Contact: 0828889547 / 0828084168, www.soetfontein.co.za, reservations@soetfontein.co.za 
 

 

 



 
 


